




Уртанчылар төркемендә сөйләм телен үстерүдә кулланылган алымнар







Тәрбияче: Габдрахманова Г.Ф


Баланы сөйләргә өйрәтү – аның бәйләнешле сөйләмен булдыру дигән дигән сүз. Аның бәйләнешле сөйләме көндәлек тормышта, шөгыльләр вакытында үсә, ныгый.
Сөйләр өйрәтүнең төп бурычлары “Балалар бакчасында тәрбияләү программасы”нда бик ачык күрсәтелгән. Шушы программа таләпләре нигезендә һәр группада эзлекле рәвештә сөйләм телен үстерү шөгыльләре үткәрелә. Шулай ук күзәтүләр, уеннар, хезмәт шөгыльләре вакытында, китаплар укыганда, диафильмнар караганда балаларның сөйләм телләре үсә, сүз запаслары арта, аваз әйтелешләре ачыкланып бара.
Ана теле программасында балаларны сөйләргә өйрәтү буенча күп төрле шөгыльләр каралган. Программа тәрбиячеләргә түбәндәге бурычларны куя: балаларны күргәннәр һәм ишеткәннәр турында бәйләнешле итеп сөйләргә өйрәтү, эзлекле итеп тулы җөмләләр белән сөйләргә, темадан читкә китмәскә, ашыкмыйча сөйли белергә, кирәкле сүзләрне табарга булышырга һ.б.
Ана теле шөгыльләре атнага 2 тапкыр үзгәртелә. Сөйләргә өйрәтү һәм уку занятияләрен айга 2-3 тапкыр үткәрелергә мөмкин. Уртанчылар группасында да башка группадагылар кебек занятияләрдә төрле әйберләр, уенчыклар, картинкалар кулланырга мөмкин. Бу группада инде балаларның сөйләм теленең бәйләнешлегенә ныграк игътибар итә башлыйбыз. Мәсәлән, тәрбияче балага укып чыккан әкият яисә хикәя буенчаа сорау бирә. Бу группада инде балалар тулы җөмләләр белән җавап бирә белергә тиешләр. Баланың җавабын тыңлаганнан соң, тәрбияче аны җавап биргәне өчен мактый, шул ул вакытта аның җөмләсенең дөрес итеп әйтеп күрсәтә, баладан кабатлата. Уртанчылар группасында балаларны уенчыклар, төрле әйберләр, сюжетлы картиналар буенча сөйләргә, укылган әкият һәм хикәяләрнең эчтәлекләрен сөйләргә өйрәтәбез.
Уенчыклар һәм төрле әйберләр турында хикәя төзегән вакытта, балага бу шөгыльләрнең максатын аңларга ярдәм итү өчен ел башында 2-3 хәзерлек шөгыле үткәрергә кирәк. Мәсәлән, “Мин башлыйм, ә сез дәвам итегез” кебек төрдәге шөгыль алырга мөмкин. Тәрбияче 2 бертөрле исемдәге, ләкин төрле төстәге уенчык ала (курчак, машина һ.б) һәм әйтә:
- Минем курчагымның чәчләре сары һәм кыска.
Балалар: “Ә безнең курчакның чәче кара, озын толымлы, чәчендә бантигы да бар”.
Тәрбияче: Минем курчагымның күлмәге ак, аңа бик матур чәчәкләр төшкән.
Балалар: “Ә безнең курчакның күлмәге сары, кызыл борчаклар төшкән”.

Максаты: Балалрга шушы курчак турында сөйләргә кирәклеген аңларга ярдәм итү. Башка шөгыльләрдә инде балалар шушында таянып башка уенчыклар яки әйберләр турында үзлзре сөйли ала башлыйлар.
Эшчәнлекнең уңышы уенчыкларны һәм башка әйберләрне дөрес сайлаудан да тора. Уенчык баланы кызыксындыра торган булсын. Аны занятиегә 5-7 минут кала күрсәтсәң яхшырак була. Чөнки алар уенчыкны яхшылап карый алалар, аның үзенчәлекләре белән танышалар (йомшак, шома, каты, юан һ.б). Эшчәнлек вакытында алар аны кулларына алырга тиеш түгелләр, чөнки ул аларның игътибарын читкә юнәлтә (бигрәк тә I яртыеллыкта).
Бу эшчәнлекләр вакытында кулланыла торган төп, иң кирәкле алымнарның берсе – балаларга бирелгән сораулар. Сораулар ярдәмендә тәрбияче балаларга әйбер белән яхшырак танышырга ярдәм итә. Шушы сорауларга таянып, балалар анализларга, чагыштырырга, сүзләрне берләштерергә, бер-берсе белән бәйләргә өйрәнәләр. Җавап биргәндә – әйберләрнең төгәл исемнәрен, кулланышларын, билгеләрен, сыйфатын искә төшерәләр.
Тәрбияче сорауларны занятиенең башында, балаларны уенчык яки әйбер белән таныштырганда, аларны сөйләргә хәзерләгән вакытта бирә. Уртанчылар группасында әле балалар тәрбияченең сорауларына таянып сөйлиләр.
Шулай ук киң кулланыла торган алымнарның берсе – тәрбияченең сөйләве. Тәрбияченең төзегән хикәясе эчтәлекле, кызыклы һәм сәнгатьле булырга тиеш. Балаларны сөйләргә өйрәтүдә иң кирәкле занятияләрнең берсе – картиналар буенча сөйләү. Бу шөгыльләр 2 төрдә була: картинаны карау һәм шуның турында әңгәмә үткәрү һәм картинада күргәннәрнеи сөйләү. Уртанчылар группасында әле балалар картина буенча сөйләгәндә тәрбияченең сорауларына таяналар. Картина буенча үзенең эчтәлеге буенча гади һәм балаларга аңлаешлы булсын.
Картиналар буенча сөйләргә өйрәткәндә иң төп алым – үрнәк. Тәрбияченең хикәясе 7-19 җөмләдән торырга тиеш, ел ахырына 10-13 булырга мөмкин. Үрнәк картинаның төп эчтәлеген аңлатырга, кызыклы булырга тиеш.
Балаларның ел башында үзләренең мөстәкыйль төзегән хикәяләре 2-3 җөмләдән тора иде, ә хәзер кайбер балалар 4-5 җөмлә белән сөйләп бирә алалар. Ел ахырына балаларның төзегән хикәяләре 5-8 җөмләдән торырга тиеш.
Уртанчылар группасында шулай ук әдәби әсәрләргә кызыксыну уятуны һәм мәхәббәт тәрбияләүне дәвам итәбез. Балаларны сорауларга җавап бирергә, әсәрдәге геройларга бәя бирергә, характерлы билгеләрен ачыкларга өйрәтәбез. Шулай ук сөйләмнең сәнгатьлелегенә игътибар итәбез.
Яңа әкиятләр һәм хикәяләр белән балаларны айга 2-3 тапкыр таныштырырга кирәк. Бу группада II кечкенәләр группасы белән чагыштырганда, әсәрнең эчтәлеге турында әңгәмә озаграк вакыт ала. Әңгәмә ярдәмендә бала әсәрнең эчтәлеге белән нынрак таныша, әкиятнең яки хикәянең геройларын ачыграк, ныграк аңлый. Тәрбияче биргән сораулар баланы дөресрәк, уйлабрак җавап бирергә тәкъдим иткәндә, алар 2 төрле сүз белән генә җавап бирәләр иде. Мәсәлән, “Куян, әтәч һәм төлке” әкиятендә алар – куян әйбәт, әтәч әйбәт, төлке әшәке” – дип җавап бирәләр иде. Ә хәзер алар бик күп төрле сүзләр куллана алалар: куян кечкенә, көчсез, тиз ышынучан, әйбәт: әтәч батыр, кыю ярдәмчел; ә төлке хәйләкәр, комсыз, усал һ.б.
Шулай ук бу яшьтәге балалар әкиятнең эчтәлегенә бәя бирергә, ни өчен әсәрнең ошаганын, кемнәрнең, нәрсәләрнең ошаганын әйтә алырга тиешләр. Тәрбияче әсәрдәге яңа, аңлаешсыз сүзләрне күреп алырга, балаларга аңларга ярдәм итәргә тиеш. Укып чыккан әсәр турында әңгәмә бик кирәкле алымнарның берсе. Әңгәмә балага әсәрнең эзлеклеген аңларга, эчтәлекне истә калдырырга ярдәм итә. Әңгәмәдән соң тәрбияче тагын бер укып чыга. Бу юлы инде әсәрнең сәнгатьлелегенә нык игътибар бирә: кайсы урынны ничегрәк кирәклеген аңлата.
Шигырьләрне яшьтән өйрәтү, балалардан авыррак кабул ителә. Чөнки балалар алдында берьюлы берничә бурыч тора: ул шигырьне искә калдырырга, сүзләрне бозмыйча һәм урыннарын алыштырмыйча сөйләргә, сәнгатьле итеп сөйли белергә тиеш. Шуңа күрә бала шигырьне ятлап бетермичә аның сәнгатьлелегенә игътибар итми. Шигырьне балалар белән башка занятиеләрдә дә кабатларга, занятиеләрдән тыш вакытта да искә төшереп торырга кирәк.
Шигырьне сөйләгәндә бала тәрбияченең булышуын көтә. Аңа әкрен генә әйтеп торырга, сөйләргә булышырга кирәк. Бала шигырьне каты итеп кычкырып сөйләмәсен, үз тавышы белән сөйләргә ияләнсен. Занятиене тәрбияченең шигырьне укуы белән тәмамларга кирәк, балалар аңа кушылып әкрен генә кабатласалар, бигрәк тә файдалы була.
Балалар үзләренең көндәлек тормышта алган тәэсирләреннән: күргәннәрен һәм ишеткәннәрен сөйләргә яраталар. Бу төрдәге сөйләм үстерү балалар өчен бик файдалы, чөнки бала кирәкле сүзләрне мөстәкыйль рәвештә үзе сайлап ала. Ул үзенең уеннар вакытында прогулкада, экскурсиядә, өйдә күргәннәрен, укылган китаплар, караган диафильмнар, мультфильмнар, кинолар турында сөйли. Алган тәэсирләрен иптәшләре һәм тәрбиячеләр белән бүлешә.
Тәрбиячегә бу вакытта бик игътибарлы булырга, баланың сөйләмен бүлдермәскә, аңа булышырга кирәк. Тәрбияче, баланың ашыкмыйча сөйләвенә, үзенең уйларын аңлаешлы һәм төгәл сүзләр белән әйтеп бирүенә, җөмләнең дөрес төзелүенә игътибар итә. Балалар үзләренең күргәннәре һәм ишеткәннәре турында занятиеләрдә генә түгел, иртә һәм кич белән, прогулкада сөйлиләр.
Тәрбияченең балалар белән үткәргән әңгәмәсе – сөйләм телен үстерүдә төп алым. Аңа һәр бала белән сөйләшергә, тыңларга, сораулар бирергә кирәк. Мәсәлән, Өйдә син нишлисең? Нинди уенчыгыңны бик яратасың? Әнигә ничек булышасың? Әтиеңнең, әниеңнең, әбиеңнең, бабаеңның исеме ничек? Алар нинди эштә эшлиләр? Өйдә нинди эшләр башкаралар? Шушы сөйләшүләр нигезендә баланың сөйләм теле ачылы, ачыклана бара, ул бәйләнешле итеп сөйләргә өйрәнә.
Тәрбияченең төп бурычы – баланы хикәяне дөрес башлап җибәрергә өйрәтү. Аның сөйләменең аңлаешлы, кызыклы һәм сәнгатьле булуына игътибар итү.
Сөйләм телен үстерү, сөйләргә өйрәтү эшчәнлектә кулланыла торган алымнар: балаларга аңлату, сораулар бирү, күрсәтмә материал алып керү, балаларның сөйләменә бәя бирү. Ә инде нинди алымнар сайлау һәм куллануны тәрбияче балаларның хәзерлекләренә, мөстәкыйльлекләренә карап, үзе билгели.
